
82

Lì se ghe væ, fra ri ciù belli arneixi,

Ro gran scuddo, chi è tutto de diamante,

D'onde ghe stan coværti, e ben deffeixi

Çento mirioin de gente, & âtre tante

Provinçie, Regni, e mondi de Paeixi,

Prinçipi giusti, e çittæ boñe, e sante.

Questo all'Angero nostro fu concesso,

Perchè o stagghe a Raimondo sempre appresso.

Intanto eran za piñe de canaggia

Re muraggie, e ro Ræ Clorinda o manda,

Co un squadron de sordatti, e fœu ri straggia

Sciù ra coliña, che così o comanda.

Dri nostri se ne veìva uña marmaggia

In battaggion ciantæ dall'âtra banda,

E in forma d'un teatro, o uña gran sala:

E ri Turchi, e ri nostri favan ala.

Argante che o no vedde comparî

Ra so casaña, e un âtro sconosciûo,

Che con frescura, o se ghe mette a dî:

Se Tancredi aoura chì non è vegnûo,

Non te ne sta per questo a insuperbî,

Che son chi mì per lê, testa d'imbûo:

In forza dra desfia vêgno in sò cangio.

E per lê te darò ro contracangio.

Co un fatto riso in bocca, o ghe responde

De poira forsi o cû ghe fa pissetti

A Gian-Tancredi? Donca lê s'asconde?

Forsi o s'arecomanda a i carcagnetti?

Ma o me ra pagherà, fin sciù re sponde

Dro Sciumme dro Diao, con sti zughetti.

E ro nostro repiggia: Ti è bôxardo.

O l'è mêgio che Ti: taxi bastardo.

Con ra mosca a ro naso, e indiavoroù

Ro Bascià ghe responde: Mi t'aççetto:

Aoura te farò veì se va parlaoù,

Con pari mæ con sì poco respetto.

Ognun contra nemigo d'arragiaoù

Se mœuve, con l'amîa intr'o capuçetto

Ro bon Raimondo ghe tirò ben drîto;

Ma quello è forte in sella a ro so sito.

Argante corse ra so botta a vœuo,

E çerto questo fu contro l'usanza:

L'Angero, che a ro Conte è sempre aprœuo

O ro defeise con ra sò possanza.

Ro Turco s'adentò ri lærfi e in rœuo,

Giastemmando, o buttò in pezzi ra lança;

E ra gran sciabla, chi ghe pende all'anca

O tirò fœura, e o vegne a lamma gianca.

Sproña ro sò cavallo avanti, e basso

Comme un Bæ, che dre corne vœu cozzâ,

Raimondo schiva, e ghe lascia ro passo

Libero a parte drîta, e uña sciablâ

Sciù ra fronte o ghe tira, e ro Circasso

Ghe torna incontro, e lê torna a schivâ,

E resegonda in testa sciù ro fonzo,

Ma senza fâghe mâ, che o pâ de bronzo.

